
САД и Македонија го продолжуваат партнерството за подобрување на 

бизнис климата за инвестирање  
 

На 24 септември, Владите на САД и Република Македонија потпишаа амандман на договор, 
со цел продолжување на помошта за Македонија за економски развој, финансирана од 
владата на САД. Амандманот предвидува дополнителни $8.215.000 долари како поддршка 
на проекти за зголемување на конкурентноста на приватниот сектор и подобрување на 
деловното опкружување во Македонија. Ерин Николсон Пасифик, в.д. Директор на 
Американската агенција за меѓународен развој (УСАИД) во Македонија се потпиша во 
името на Владата на САД, а Зоран Ставрески, Вицепремиер на Владата и Министер за 
финансии, се потпиша во името на Владата на Македонија.  
 

„Ние ја споделуваме заедничката цел со Владата на Република Македонија да се поттикне 
економскиот развој, да се зголемат инвестициите и извозот, што придонесува за поголеми 
можности за вработување“, истакна Пасифик. “Свесни сме колку е важна поддршката во 
ова поле и го цениме партнерството со Министерството за финансии и другите 
министерства, како и со организациите од приватниот сектор. Се надеваме на успешна 
понатамошна соработка при имплементирањето на овие проекти и иницијативи.”  
 
 “Многу сме задоволни од резултатите постигнати со имплементацијата на Договорот за 
грант за стратегиски цели, потпишан за прв пат на 27 септември 2002 година” рече 
Вицепремиерот Ставрески. “Имплементацијата на овој договор во изминатите 8 години 
придонесе за голем напредок во развојот на финансиските услуги, поголема продуктивност 
на земјоделството и зголемување на конкурентноста на приватниот сектор преку 
подобрување на деловното окружување и зголемување на продуктивноста на приватниот 
сектор. Благодариме на Владата на САД и УСАИД за континуираната поддршка на развојот 
на Р. Македонија и сигурни сме дека успешната соработка ќе продолжи и во иднина.“ 
 
 

Оваа помош претставува дополнување на поддршката на САД за фискалната реформа и 
другите иницијативи кои имаат за цел да го стимулираат економскиот раст во Македонија. 
Деталните планови за проектите треба допрва да се комплетираат, но целта на помошта е 
да се подобри климата за раст на приватниот сектор и инвестициите и да им се помогне на 
македонските претпријатија да станат конкурентни на регионалните и светските пазари. 
Главен фокус ќе биде ставен на агри-бизнисот, енергетската ефикасност, микро 
претпријатијата, градењето институционални капацитети и подобрувањето на деловното 
опкружување.  
 

БЕЛЕШКА ДО УРЕДНИЦИТЕ:     
Американскиот народ преку УСАИД, од 1993 година има инвестирано околу 500 милиони долари во 

Република Македонија.  Во 2010 година, УСАИД спроведува повеќе од 20 проекти во вредност од $18 
милиони долари, со кои се зголемуваат инвестициите, се креираат работни места, ја намалуваат 
корупцијата и го подобруваат квалитетот на образованието во Македонија. Овие иницијативи ја 
поддржуваат транзицијата на Македонија кон стабилна демократија и нејзино успешно интегрирање 

во Европската унија. УСАИД обезбедува економска и хуманитарна помош во повеќе од 100 земји во 
светот. За повеќе информации, посетете ја веб страницата: http://macedonia.usaid.gov. 


